
RAHBARLIK PERSONALIGA 
KADRLAR TAYYORLAB 

BERISHNING PSIXOLOGIK 
OMILLARI

Karimjanova Yoqutxon Urinbaevna
Toshkent amaliy fanlar universiteti, Psixologiya kafedrasi o‘qituvchisi

https://orcid.org/0000-0002-8721-5834

Annotatsiya: Oliy ta’lim muassasalarida boshqaruv ixtisosligi bo‘yicha mutaxassislarni tayyorlash psixologik bilimlarni 
talab qiladi. Boshqaruv sohasi kadrlarini tayyorlash bo‘yicha ta’lim standartlari va namunaviy o‘quv rejalari mazmunini 
yangilashda psixologik fanlarni majburiy tartibda kiritish zarur. Boshqaruv sohasidagi insonlarning mas’uliyatli, udda-
buron, xalqparvar, ma’rifatli, adolatli, pozitiv, mulohazali bo‘lishini ta’minlash dolzarb masalalardan biri sifatida talqin 
qilinadi. Ushbu maqolada zamonaviy oliy ta’limda Yangi O‘zbekiston uchun kadrlar yetkazib berish kabi dolzarb masa-
lalarning psixologik omillari ko‘rib chiqiladi.

Kalit so‘zlar: zamonaviy ta’lim standarti, namunaviy o‘quv rejasi, o‘quv dasturlari, psixologik fanlar, ta’lim mazmuni, rah-
barlik sohasiga kadrlarni yetkazib berish, sifatli ta’lim, ishbilarmonlik, xulq-atvor motivlari.
Abstract: Training specialists in management in higher educational institutions requires psychological knowledge. When 
updating the content of educational standards and standard curricula for training personnel in the field of management, 
it is necessary to introduce psychological disciplines in a mandatory manner. Ensuring that people in the field of man-
agement are responsible, resourceful, people-oriented, enlightened, just, positive, and thoughtful is interpreted as one of 
the urgent issues. This article examines the psychological factors of such pressing issues as personnel training for New 
Uzbekistan in modern higher education.

Key words: modern educational standard, model curriculum, educational programs, psychological disciplines, educa-
tional content, personnel training in the field of leadership, quality education, business acumen, behavioral motives.
Аннотация: Подготовка специалистов по управлению в высших учебных заведениях требует психологических 
знаний. При обновлении содержания образовательных стандартов и типовых учебных планов по подготовке 
кадров в сфере управления необходимо обязательное включение психологических дисциплин. Обеспечение 
того, чтобы люди в сфере управления были ответственными, предприимчивыми, народными, просвещёнными, 
справедливыми, позитивными, рассудительными, интерпретируется как один из актуальных вопросов. В данной 
статье рассматриваются психологические факторы таких актуальных вопросов, как подготовка кадров для Нового 
Узбекистана в современном высшем образовании.

Ключевые слова: современный образовательный стандарт, типовой учебный план, учебные программы, пси-
хологические дисциплины, содержание образования, подготовка кадров для руководящей сферы, качественное 
образование, деловая хватка, мотивы поведения.

KIRISH
Dunyoga mashhur va tanilgan rahbarlarning tarjimai hollari bilan tanishganimizda, aksariyat hollarda ular 

o‘zlarining kasbiy faoliyatlarida sezilarli yutuqlarga erishganliklarining asosiy sababi sifatida universitetlarning 
psixologiya fakultetlarida qo‘shimcha ta’lim olganliklarini, ko‘p bilimlar o‘rganishlarini va o‘z ustida tinmay ishla-
ganliklarini ta’kidlaydilar. Hozirgi kunda bunday misollarni ko‘plab keltirish mumkin. So‘nggi paytlarda bosh-
qaruv nazariyasi va psixologiya tutashgan joyda ko‘plab ilmiy ishlanmalar paydo bo‘ldi. Ilgari ushbu ishlarda 
asosiy e’tibor psixologik jihatlarga emas, balki iqtisodiy, ijtimoiy, texnik jihatlarga qaratilgan edi, biroq amaliyot 
shuni ko‘rsatdiki, bu jihatlar boshqaruv sohasi kadrlarini tayyorlashda yetarli emas. Asosiy jihat bu – psixoso-
matika, fikrlashning to‘g‘riligi, ongning kengligi ekanligi faktlar bilan isbotlanmoqda.

MAVZUGA OID ADABIYOTLAR SHARHI
Bo‘lajak rahbarlar uchun eng asosiysi – tashkilotda inson xulq-atvori va faoliyati xususiyatlarini bilish va 

psixologik tushunish, mehnat jamoasining qulay ijtimoiy-psixologik muhitini yaratishdir. Bo‘lajak rahbar uchun 
jamoaga to‘g‘ri kirishish, u yerda faol hayotiy pozitsiyani egallash muhim bo‘lib, buning uchun unga psixologik 
moslik va hamjihatlik haqidagi bilimlar, shaxslararo munosabatlarni o‘rnatish va muloqotning asosiy tomonla-
ridan biri sifatida kommunikativ kompetentlik zarur bo‘ladi. Boshqaruv fakulteti bitiruvchilari atrofdagilar bilan 
konstruktiv o‘zaro ta’sir va hamkorlik qilish ko‘nikmalariga ega bo‘lishlari kerak. Ularda ijtimoiy muhit va atrof-
dagi insonlarga nisbatan pozitivlik sifatini shakllantirish hamda to‘g‘ri munosabatlar o‘rnatish bo‘yicha bilimlarni 
egallash muhim jihatlardan biridir.

Bir tomondan, bo‘lajak rahbar mutaxassislarning shakllanishiga, ularning dunyoqarash xususiyatlariga va 
rahbar shaxsining kasbiy ijtimoiylashuviga; ikkinchi tomondan, boshqaruv faoliyatining ajralmas mexanizmi, 
regulyatori, umumiy kasbiy madaniyat va bo‘lajak elitani shakllantirishning tarkibiy qismi sifatida ta’sir qiluvchi 
bir qator psixologik omillar mavjud.

Psixologlarga ma’lumki, mutaxassis – bo‘lajak rahbar shaxsining shakllanishi asosida psixologik yo‘nalti-
rilgan dunyoqarash yotadi. Bu esa atrofdagi dunyoni, xulq-atvor xususiyatlarini, shaxsning boshqa odamlarga, 
umuman jamiyatga munosabatini, uning qadriyat yo‘nalishlari, ishbilarmonlik xulq-atvorining motivlari va ehti-
yojlari tabiatiga ta’sirini har tomonlama tushunishga yordam beradi.

TADQIQOT METODOLOGIYASI
O‘zbekiston Respublikasi ham jahon ta’limidan namuna olib, oliy ta’lim tizimida sifat jihatidan yangi stan-

dartlarga o‘tishni va ta’lim sifatini oshirish ishlarini ko‘plab sohalarda amalga oshirmoqda. Aynan shu maqsadda 
mamlakatimiz oliy ta’lim muassasalarida mutaxassislar tayyorlash umumta’lim, mutaxassislik va talabalar 
tanlovi fanlarining uyg‘unligini ifodalaydi, bu esa talabalardan tadqiqot mazmuni va predmetiga ko‘ra tubdan 
farq qiladigan fanlarga ma’lum darajada yo‘nalganlikni talab qiladi. Bo‘lajak rahbar mutaxassislarni yetkazib, 
xalq manfaatlari yo‘lida xizmat qilish hamda xodimlari bilan to‘g‘ri munosabatlarni yo‘lga qo‘ya oladigan shaxs 
sifatida yetishtirish oliy maqsadlarimizdan biridir.

Zamonaviy oliy ta’limning asosiy vazifalaridan biri talabalarga o‘zlari uchun eng qiziqarli va ahamiyatli 
bo‘lgan o‘quv fanlarini tanlash imkoniyatini berishdir. Talaba yoshlar psixologiyaning turli sohalarida inson 
xulq-atvori va faoliyatining xususiyatlarini o‘rganadigan fanlarni hech ikkilanmasdan tanlaydilar. Respublikamiz 
miqyosida oladigan bo‘lsak, masalan, o‘tgan yili “Biznes boshqaruvi”, “Logistika”, “Axborot resurslarini boshqa-
rish”, “Boshqaruv psixologiyasi”, “Salomatlik psixologiyasi”, “Profayling”, “Mehnat psixologiyasi” o‘quv fanlarini 
boshqa fanlarga nisbatan ko‘proq tanladilar. Hozirda yoshlarimizning ongi shu qadar rivojlanib ketganki, ular 
bo‘lajak rahbarlarni sog‘lom, kelishgan, pozitiv, sport bilan shug‘ullanuvchi, to‘g‘ri mehnat qilish layoqatiga ega 
shaxs sifatida tasavvur qiladilar va shu jarayonlarga ruhiy tayyorgarliklarini boshlab yuborishgan. Yuqorida 
sanab o‘tilgan psixologik fanlarsiz texnika oliy ta’lim muassasalarida muhandis kadrlar tayyorlashni tasavvur 
qilib bo‘lmaydi, chunki oxir-oqibat muhandis emas, balki ofis xodimi bo‘lib yetishish mumkin.

TAHLIL VA NATIJALAR
Talabalarimiz kuchli va ishonchli bo‘lajak kadrlar bo‘lishi sifatida respublikamiz oliy ta’lim muassasalarida, 

ayniqsa boshqaruv fakultetlarida, birinchi kurs talabalari “Mehnat psixologiyasi” o‘quv fanini tanlashlari ayni 
damda maqsadga muvofiq deb hisoblayman. Chunki biz o‘zimizni nimaga moslashtirsak, keyinchalik shu biz 
uchun ko‘nikma va malakaga aylanadi. Buyuk inson bo‘lish uchun, avvalo, har bir inson mehnatni o‘z yotog‘ini 
yig‘ishtirishdan boshlashi maqsadga muvofiqdir. Bunday amallarni to‘g‘ri bajarishni biz, albatta, “Mehnat psi -
xologiyasi” fani orqali anglashimiz va odatlarimizga aylantirishimiz mumkin. Yuqorida keltirilgan barcha fanlar 
hayotimizda muhim o‘ringa ega bo‘lgan bilimlarni bizga beradi.

Birinchidan, mavjud voqelik talablarini hisobga olgan holda ta’lim jarayoni mazmunini doimiy ravishda 
yangilab borish va talabalarga yoqadigan, shuningdek ularni tayyorlash o‘quv rejasiga kiritishni xohlaydigan 
o‘quv fanlarini tanlash zarur. Buning sababi shundaki, birinchi kurs talabalari yangi ta’lim sharoitlariga, chet ellik 
talabalar esa yashash sharoitlariga psixologik jihatdan yetarlicha tayyor emasligi kabi dolzarb muammolarga 
duch kelishadi. Ijtimoiy-psixologik moslashuv, o‘z xulq-atvorini psixologik jihatdan tartibga solish talabaga ta’lim 
jarayoniga osonroq va tezroq kirishish, unda takomillashish imkonini beradi. Shuning uchun ham boshqaruv 
sohasida mutaxassis tayyorlash ta’lim jarayonini psixologik jihatdan ta’minlash muammosi bugungi kunda 
dolzarb, juda muhim va o‘ta zarur hisoblanadi.

Ikkinchidan, oliy ta’lim muassasasida o‘qish davri yoshlar uchun kasbiy tayyorgarlik va shaxs ijtimoiylashuvi 
nuqtayi nazaridan shakllanishning eng muhim bosqichi bo‘lib, u inson shaxsining barcha psixik hodisalari, 
jarayonlari, holatlari va xususiyatlariga singib ketadi. Ta’lim jarayoni shaxsning yo‘nalganligiga ta’sir ko‘rsatadi. 

Bu esa kelajakda unga odamlarni to‘g‘ri tushunishga va ularning o‘zaro munosabatlari vaziyatlarini tushunishga 
yordam beradigan, shuningdek bo‘lajak mutaxassisning kasbiy yaroqliligini aniqlaydigan bilimga intilishning 
asosiy omili hisoblanadi.

Uchinchidan, kelajakda ta’lim faoliyatining psixologik ta’minlanmaganligi boshqaruv yo‘nalishidagi kadrlar 
tayyorlashning sustligida o‘z aksini topadi. Shuni ta’kidlash kerakki, bo‘lajak mutaxassislarni tayyorlashning 
muvaffaqiyati ko‘plab omillarga bog‘liq bo‘lib, ular orasida psixologik bilimlarga bo‘lgan ehtiyojlar muhim ahami-
yatga ega. Demak, boshqaruv ixtisosligi mutaxassisining ta’lim standartining bazaviy qismida ta’lim jarayo-
nining ajralmas qismi sifatida o‘quv maqsadi sifatida talabalarda umuman bo‘lajak kasbiy faoliyatning psixologik 
xususiyatlari to‘g‘risida tasavvurni shakllantirishga yordam beradigan psixologik komponent majburiy ravishda 
mavjud bo‘lishi kerak.

To‘rtinchidan, oliy ta’lim muassasalarida uning ishtirokchilari uchun sog‘liqni saqlash muhitini yaratish, 
ta’lim oluvchilarda sog‘lom turmush tarzi ko‘nikmalarini shakllantirish bo‘yicha rejali, maqsadli, tizimli va izchil 
ishlarni amalga oshirish zarur.

XULOSA VA TAKLIFLAR
Psixologiya fanlari shaxslararo, guruhlararo va shaxsiy-guruhlararo ziddiyatlarni hal qila oladigan, kundalik 

ishda va kelajakdagi kasbiy faoliyatda qo‘yilgan maqsadlarga erisha oladigan sog‘lom va barkamol shaxsni 
rivojlantirish masalalari bilan shug‘ullanadi, demak, psixologik tayyorgarlikni talab qiladi. Yuqorida aytilganlarni 
inobatga olgan holda, muallif ta’lim standartlari, boshqaruv yo‘nalishidagi mutaxassisliklarni tayyorlashning 
namunaviy o‘quv rejalariga majburiy tartibda psixologik o‘quv fanlarini kiritish vaqti kelganligini ko‘rsatadi va bu 
jarayonlar bizning mamlakatimizda bosqichma-bosqich amalga oshirilayotganini ko‘rishimiz mumkin.

Oliy ma’lumot olish inson hayoti va kelgusi faoliyatining, uning zamonaviy ishlab chiqarish sharoitlariga, 
tashkilot jamoasiga kasbiy va ijtimoiy-psixologik moslashuvining eng muhim tarkibiy qismlaridan biri hisobla-
nadi hamda ma’lum psixologik bilimlarni talab qiladi. Oliy ta’lim muassasasidagi ta’lim jarayoni o‘quv dastur-
larini o‘zlashtirishning eng muhim omillaridan biri sifatida namoyon bo‘ladi. Aksariyat hollarda iqtisodiyotning 
turli tarmoqlari va ijtimoiy sohada bo‘lajak faoliyat uchun yuqori malakali kadrlarni tayyorlash yakunlari aynan 
shunga bog‘liq bo‘ladi. Psixologik tarkibiy qismlarning ta’lim jarayoniga o‘z vaqtida o‘zgartirish kiritish – bu 
bo‘lajak boshqaruv mutaxassislarining kasbiy kompetentligi va yaroqliligiga sezilarli ta’sir ko‘rsatadigan ko‘plab 
mumkin bo‘lgan harakat usullaridan birini tanlash jarayonidir. Ushbu jarayonlarni amalga oshirishimiz esa, kela-
jakda yoshlar hayotida o‘zining ijobiy natijasini ko‘rsatadi.

Foydalanilgan adabiyotlar ro‘yxati:

